
El la redaktejo
Kara leganto, kara legantino! Verŝajne vi atendis ĉi tie salutvortojn de la 
nova redaktanto, sed, ve!, estas ankoraŭ mi. DEA urĝe bezonas novan 
redaktanton por tiu  ĉi membrobulteno. Bonvolu pripensi,  ĉu tio povus 
esti agrabla ŝatokupo por vi. Bonvolu anonci vin ĉe eed@esperanto.dk 
aŭ peter@wraae.dk.

DEA konfrontas pli da aliaj problemoj. Pri tio skribas la prezidanto, sed 
feliĉe ne estas nur problemoj, sed jen kaj jen ĝojaj aspektoj kaj eĉ fajr-
eroj de espero.

Bonvolu atenti la informon sur paĝo 10!

DEA deziras al ĉiuj belajn festotagojn kaj plezuran salton en la novan 
jaron!

Wolfgang Kirschstein

El nia propra mondo
Ĉi tiu aŭtuno estas iom defia por nia asocio.

La redaktoro de nia revuo Esperanto en Danio, Wolfgang Kirchstein, 
bedaŭrinde devas translokiĝi al Germanio. Tial ni serĉas novulon, kiu 
volus redakti la revuon. La persono kompreneble ricevos helpon de la 
estraro kaj la antaŭa redakta teamo. Bonvolu kontaktu Wolfgang pere de 
jena  addreso: pasalupo@gmail.com,  se  vi  interesiĝas  aŭdi  pli  pri  la 
tasko.

En  aŭgusto  ni  ricevis  la  bedaŭran  mesaĝon  ke  ni  perdos  nian  kun-
venejon en Frederiksberg la 1-an de novembro. Ni ĝin luis en kunlaboro 
kun Axis, kiu estas organizo apoganta malriĉulojn en Afriko kaj Sud-
ameriko. Ni kompreneble tuj ekserĉis novan ejon, kiu estus taŭga kaj 
pagebla por ni. Post iom da serĉado ni trovis lokon en BRØK, Brønshøj 
Kulturhus, Brønshøjvej 3, 2700 Brønshøj.

Ili ne povis oferti al ni stokejon por niaj biblioteko kaj aliaj rimedoj, kaj  
estas tro koste uzi la lokon por instruado. Pro tio la prezidanto de KEK 
(Konverscia  Esperantista  Klubo),  Bent  Jensenius  petas  akcepton  de 
KEK kiel “folkeoplysende forening” en la komunumo de Kopenhago. 
Kiam li ricevos tion, ni povos lui instruĉambron por prudenta prezo. Tio 
signifas, ke ni post la 1-a de novembro, havas kunvenejon en BRØK, 
kaj je la fino de la jaro aŭ komence de la nova, espereble/verŝajne ankaŭ 
pageblan instrueblecon.

Dum la ses jaroj, kiujn ni restis en Frederiksberg, ni havis bonegan kun-
laboron kun Axis, kiu kompreneble ankaŭ devas trovi novan oficejon. 
Por trovi ejon, kie ni povas konservi nian bibliotekon kaj aliaj rimedoj, 
mi interkonsentis kun Axis, ke, se ili trovos novan oficejon sufiĉe gran-
dan por kaj  ili  kaj  por  DEA, KEK kaj  nia  biblioteko,  ni  interesiĝas 
daŭrigi la kunlaboron kun ili. Nia frata sveda asocio ofertis ricevi nian 
bibliotekon,  sed  ni  kompreneble  preferus  reteni  ĝin  por  ni  mem,  se 
eblas, tiel ke niaj membroj povus uzi ĝin, sed por tio ni bezonas havi 

nian propran stokejon. Ĝis ni trovos solvon pri nia biblioteko, mi ofer-
tas konservi ĝin.

Bona novaĵo estas, ke Gosia denove estas preta instrui Esperanton. La 
estraro kompreneble estas tre danka por tio.

Kvankam nia  ekstera  mondo ŝajnas  esti  iom malsekura,  ni  klopodas 
fortigi la administrajn procedurojn de nia asocio por pli bone servi niajn 
membrojn. Nia kasisto Finn Østerbæk jam sukcesis instali  Mobilepay 
kiel pagaranĝo al DEA, kaj por pagi la kotizon. Post novjaro li laboras 
pri instali  Betalingsservice. Ni esperas, ke vi, kiel membroj de DEA, 
estontece volus uzi tiun pagaranĝon...

Peter Wraae

Translokado de esperantistaĵoj

Studvojaĝeto al Kristianio
KEK estis invitita viziti Kristianion de Di Ponti, kiu loĝas tie jam dum 
15 jaroj. Antaŭ kelkaj jaroj Di jam ĉiĉeronis nin. Tiam ni vizitis loĝejon 
en la koro de Kristianio, kie Di loĝas. Mi memoras, ke la lito situis sub 
la plafono.

Iam Di faris prelegon ĉe la fervojistoj. Plue Di havis programon dum la 
Kulturfestivalo 2009 en Elsinoro kun temo pri korpaj ekzercoj.

Nun ni nombris buntan grupon, ankaŭ ne-KEK-anoj. Ni povis vidi, ke 
nia flago estas sur muro kun la instiga teksto “Subtenu Kristianion – 
aĉetu popolan akcion ĉi tie”, inter la aliaj lingvoj. Ni trapasis la mer-
katon apud la ĉefa enirejo. Estis dense da homoj ĉie, ankaŭ multaj 
biciklantoj. Homoj de Kopenhago povas profiti de ponto super la lagoj. 
Tio ŝparas al ili kilometrojn inter hejmo kaj laboro. 

La ceremonio post mortinto okazas iom flanke en la bela naturo, loko 
ornamita de floroj kaj salutoj de la forlasitoj sur bendo. 

Kiam io difektiĝas en la loĝejo, oni havas la respondecon mem. 
Loĝantoj partoprenas en diversaj komunaj kunvenoj.

Estas pluraj kafejoj, kie oni povas manĝi. Vendantoj de drogoj ne plu 
estas bonvenaj. Ni eniris Morgenstedet por fini la ekskurson. – Jacob 
Nordfalk iniciatis ligilon kun fotoj kaj video de ni.

Li nomis ĝin Ekskurso al Kristianio/Ekskursion til Christania

Jen: https://photos.app.goo.gl/5UgzCQhJYEeGVHce8

Jytte Sunekær

Virtuala Kongreso de Esperanto
Virtuala  Kongreso de Esperanto estas  la  plej  granda reta  evento por 
esperantistoj, organizata de UEA ĉiujare fine de la jaro ekde 2020. Pa-
sintjare al  ĝi  aliĝis 1294 personoj el  95 landoj!  La VK estas riĉa je 
interesaj prelegoj, artaj kaj kulturaj prezentoj, kaj socia programo. Jen 
plia ŝanco esperantumi aldone al la Universala Kongreso de Esperanto!

La 6-a Virtuala Kongreso de Esperanto okazos inter la  4-a ĝis 7-a de 
decembro 2025 

Dum la VK, partoprenantoj de diversaj landoj interkonatiĝas, lernas ion 
novan dum la realtempaj diverstemaj prelegoj, partoprenas en kursetoj, 
atelieroj kaj diskutoj, ekscias pli pri la Esperanto-movado dum la Vir-
tuala Movada Foiro, kaj multe pli!

La partoprenantoj de ĉiuj lingvoniveloj,  spertoj  kaj  tempozonoj estas 
bonvenaj, ni certas ke ĉiu trovos programerojn laŭ sia gusto. Aliĝu nun 
kaj spertu la internacian Esperanto-etoson!

Fascinaj prelegoj: Dum VK okazos pluraj realtempaj prelegoj, inter-
alie pri la ĉi-jara ĉefa temo “Esperanto kaj teknologioj kiel pontoj de 
paco kaj  konfido inter la popoloj”.  Dum la prelegoj vi  povos starigi 
viajn demandojn al la prelegantoj.

Ĉu vi maltrafis la prelegon, aŭ ĝi okazis en netaŭga por vi horo? Tuj 
post la fino de la prelego eblas spekti ĝian registraĵon! Eblos spekti la 
registraĵojn ĝis la fino de decembro.

Kursetoj, atelieroj, diskutoj: Krom prelegoj vin atendos multaj aliaj 
programeroj, dum kiuj vi povos partopreni aktive aŭ simple kiel spek-
tanto – kursoj, paneldiskutoj, konversacioj kun famaj esperantistoj, pre-
zentoj de novaj libroj, kaj multe pli!

Arta  programo: Ne  maltrafu  koncertojn,  artajn  prezentojn,  renkon-
tiĝojn kun aŭtoroj kaj aliajn kulturajn programerojn, kiuj permesos ĝui 
la talenton de esperantistoj kaj ekkoni kulturojn de la tuta mondo.

Virtuala Movada Foiro (ViMF): Same kiel dum la ĉeestaj Universalaj 
Kongresoj, pluraj Esperanto-asocioj, iniciatoj estas invitataj prezenti sin 
kaj sian agadon al ĉiuj kongresanoj. La Virtuala Movada Foiro okazas 
antaŭ kaj post la “kerna programo”.

Konversaciejoj: Dum la tuta Virtuala Kongreso, 24 horojn tage funk-
cios laŭtemaj vidbabilejoj, kie vi povos renkonti aliajn kongresanojn kaj 
diskuti pri la proponita temo. Ili ne estas registrataj kaj ne havas mode-

ratoron. Krome, estos ankaŭ ĝeneralaj konstantaj babilejoj sen temoj, 
kiuj funkcias dum la tuta evento.

La Virtualan Kongreson gastigos Retevent – virtuala konferencejo kre-
ita de E@I, kiu estis uzita por la antaŭaj Virtualaj Kongresoj kaj pluraj 
aliaj  internaciaj  virtualaj  eventoj.  Ĝi  funkcias  rekte  en  via  retumilo, 
montras  la  programon en  via  loka  horzono kaj  havas  multajn  aliajn 
utilajn funkciojn.

Jen estas ligo al la aliĝilo: https://vk.esperanto.net/2025/aligxilo/.

Ĉu vi jam sciis?
Ĉu vi jam sciis, ke vi povas fariĝi dumviva membro de 
DEA, se vi pagas unufoje 5000 danajn kronojn? 

Bonvolu kontakti la kasiston Finn Østerbæk ĉe ĉi tiu 
retpoŝta adreso: finnoesterbaek@gmail.com.

Kalendaro
Lundo 17 novembro 2025 je la 19-a horo en Brønshøjvej 3, 2700 
Brønshøj 

Kulturdomo BRØK ĉambro: Nabolaget, 1-a etaĝo, wifi-kodo Public

Brønshøjvej 3, 2700

Brønshøjvej ĉe Brønshøj Torv estas facile atingebla per busoj 2A, 5C, 
250S kaj 10. Oni povas senpage parki aŭton en la ĉirkaŭaĵo, sed atentu 
la tempolimon kaj lokojn por elektraj aŭtoj, “delebiler” ktp.

Oni povas veni 1-2 horojn antaŭe por manĝi aŭ kafumi en la kafejo en 
la kelo. Vidu https://broek.kk.dk/spisehuset. Ŝajnas ke oni povas sidi tie 
sen aĉeti ion.

La novaj evoluoj de Artefarita Intelekto – Aŭtonomaj agentoj solvas 
taskojn memstare. Jacob Nordfalk prelegas.

Ni sekvas la novajn evoluojn de A.I., precipe la apero de memstaraj 
agentoj.

AI nun povas alpreni kaj plenumi diversajn rolon, ekzemple tiu de 
programisto, kaj krei retejon, apon aŭ  programon por vi.

Aŭ tiun de dizajnisto, reklamisto aŭ iu alia fako. 

Tamen restas grandaj limigoj… interalie la agentoj post iom da uzado 
perdas la fadenon kaj faras hazardajn aferojn.

Ni esploras kiel la la AI-agentoj funkcias kaj kiom bone ili solvas la 
taskojn, kaj diskutas kiom for ni estas de ĝenerala artefarita intelekto... 
ĉu ĝi iĝos pli inteligenta ol homo?

 

Dimanĉo 14 decembro je la 14a horo: Zamenhofa festo (DEA/KEK)

Dalgas Have 18 (festo-ĉambro) 2000 Frederiksberg

Venu por saluti bonajn amikojn kaj ankaŭ ekkoni novajn.

Ni servas kafon kaj teon kun kukoj (ankaŭ veganaj kaj senglutenaj).

Hans Christian ludas kaj ni kantas kristnaskajn kantojn.

Aliaj distraĵoj.

Kotizo: 50.00 DKK

Bonvolu sendi al konto nr. 8411 4156034 aŭ mobile pay 81547

Kiel atingi la lokon?

Plej proksima metroo estas Lindevang, M1 kaj M2 (300 m).

De la enirejo de CBS (Handelshøjskolen) Dalgas Have 15 iru tra la 
pordego 48-46 rekte al Dalgas Have 18.

Aŭto-parkejo: en la apuda strato La Cours Vej aliflanke de infanejo vi 
povas vidi Dalgas Have nr-on 18.

Dimanĉe estas senlima parkado en la komunumo de Frederiksberg.

Lundo 12 januaro 2026  BRØK Nabolaget

Ni rakontas pri nia kristnaska ferio kaj pri la pasinta jaro: en la klubo, 
en Esperantujo kaj en la mondo ĝenerale.

Bonvolu ĉiam kontroli https://eventaservo.org/europo/danio. Tie vi 
trovas aktualigitajn informoj pri ĉiuj aranĝoj.

Sekvontaj kunvenoj: lundo 26 januaro, lundo 16 februaro, lundo 2 
marto, lundo 16 marto, lundo 6 aprilo, lundo 4 majo.

111-a UK en Graz – UEA komunikas 
JAM  PLI  OL  290  ALIĜINTOJ  –  UNUA  (PLEJ  FAVORPREZA) 
ALIĜPERIODO FINIĜOS LA 30-AN DE NOVEMBRO 2025

Pli ol 290 homoj el 43 landoj jam aliĝis al la 111-a Universala Kongreso 
de Esperanto (UK), okazonta de la 1-a ĝis 8-a de aŭgusto 2026 en Graz 
(Graco), Aŭstrio. Aliĝu ankaŭ vi ĉe uk.esperanto.net!

Bonvolu atenti, ke ekde la 109-a UK okazis ŝanĝo pri la UK-aliĝpe-
riodoj. Nuntempe la unua (plej favorpreza) aliĝperiodo finiĝas la 30-an 
de novembro de la antaŭa jaro de la UK. La tria aliĝperiodo finiĝas la 
30-an de junio. Plenan informon trovu ĉe uk.esperanto.net/kotiztabelo.

La kongresa temo de la 111-a UK estas  “Volontulado en la servo al 
daŭripova evoluigo”. Ĝi ligiĝas al la Internacia Jaro de Volontuloj por 
Daŭripova Evoluigo, kiel deklaris UN pri 2026. Aliĝu al la dissendo-
listo groups.io/g/KongresaTemo por kontribui al la kongrestema progra-
mo de la UK. Proponi programerojn al la UK jam eblas per:

mallonge.net/UK26proponuprogrameron.

La emblemo de  la  111-a  UK  reprezentas  la 
“orientilon” de la urbo Graz – la Horloĝturon, 
kiu troviĝas sur la Kasteleta Monteto, pro tio 
videblan el pluraj punktoj de la urbo.

La  Unua  Bulteno  konsulteblas  ĉe 
uk.esperanto.net/2026/unuabulteno.  La  Dua 
Bulteno aperos baldaŭ kaj enhavos utilajn in-
formojn pri  Graz kaj  Aŭstrio ĝenerale,  krom 

provizoran programon de la UK kaj detalojn pri la mendeblaj hoteloj 
kaj ekskursoj kaj aliaj kongresaĵoj.

Por partopreni en la 111-a UK bezonatas aliĝi ĉe uk.esperanto.net kaj 
ricevi konfirmon de la aliĝo kun la Kongresa Numero (KN). Individuaj 
membroj de UEA ĝuas grandan rabaton por la UK-kotizo. Se vi ankoraŭ 
ne remembriĝis en UEA, vi povas tion fari rekte per la UK-aliĝilo. En 
la aliĝilo eblas donaci  al  pluraj  fondaĵoj  kaj  kontoj,  kiuj  subtenas la 
eventon kaj ebligas subvencii servojn, programerojn kaj pluraspektan 
inkluzivadon – kion ni kore dankas.

Sekvu  novaĵojn  pri  la  Universala  Kongreso  en  la  sociaj  medioj 
Telegram, Facebook kaj Instagram.

Esperanto estas por mi fenestro al la mondo
Por kio utilas Esperanto? Juna esperantisto en Kabulo, respondas: 
“Mi esperas, ke Esperanto helpos al mi lerni pri aliaj kulturoj kaj 
komuniki kun homoj ekster mia lando. Ĝi donas al mi senton, ke mi 
ne estas  tute  izolita.” Sed dum li  mesaĝadis  kun Libera Folio,  la 
retligo kun la ekstera mondo estis interrompita de la talibanoj.

Lia vera nomo estas alia, sed ni nomu lin Bahram, ĉar en Afganio estas 
danĝere esprimi vidpunktojn, kiuj ne kongruas kun la oficiale akcep-
tataj, kaj ankaŭ kontaktoj kun eksterlando povas esti riskaj. Por kontraŭ-
labori “malmoralan aktivadon” la talibana registaro de Afganio lasta-
tempe komencis limigi la aliron al interreto, kaj tiel ankaŭ nia kontakto 
kun Bahram portempe estis rompita.

Libera Folio ekhavis  kontakton kun Bahram tra  esperantista  reta  fo-
rumo, kaj li konsentis iom rakonti pri si mem.

– Mi estas juna studento en Kabulo. Mi malkovris Esperanton pere de 
interreto, ĉar mi ĉiam interesiĝis pri lingvoj. Mi lernas memstare, paŝon 
post paŝo. Mi lernas plejparte per la retejo Lernu, kaj ankaŭ per la apli-
kaĵo Duolingo, kvankam ĝi ne estas tre efika por Esperanto. Mi plej ofte 
uzas Esperanton por legi tekstojn en la reto kaj foje por interŝanĝi me-
saĝojn kun homoj el aliaj landoj. Ĝi estas por mi fenestro al la mondo.

Bahram ne konas aliajn esperantistojn en Afganio, kaj lin surprizas la 
Vikipedia  informo,  laŭ  kiu  la  taĝika  esperantisto  Saidnabi  Saidil-
homzoda en 2005, subtenate de UEA, gvidis kurson de Esperanto en la 
Kabula Universitato (Afganio), al kiu aliĝis ĉirkaŭ 150 personoj. Tiam 
la cirkonstancoj en la lando tamen estis tute aliaj.

– Mi povas aliri Vikipedion, sed mi ne sciis pri tiu informo ĝis nun. Kiel 
interese! Mi pensis, ke mi estas la unua esperantisto ĉi tie.

La  kontaktoj  kun  eksterlando  nuntempe  estas  limigitaj,  kaj  Bahram 
rakontas ke li mem neniam vizitis alian landon, kvankam vojaĝoj al iuj 
landoj principe ne maleblas.

– Jes, la situacio ne ĉiam facilas. Kontaktiĝi kun eksterlando povas esti 
malfacile, foje pro tekniko, foje pro sociaj kialoj. Sed interreto donas 
iun eblecon. Aliro al interreto ĝenerale estas ebla, sed foje okazas inter-
rompoj. Interreto estas multe pli multekosta ol en niaj najbaraj landoj 
kiel Pakistano kaj Irano. Multaj eksterlandaj retejoj ne funkcias ĉi tie, 
kaj iuj aplikaĵoj, kiel Tik Tok kaj la ludo Pubg, estas blokitaj.

La rajtoj de virinoj en Afganio nuntempe estas preskaŭ neekzistantaj. 
En la universitato de Bahram estas nek virinaj instruistoj nek virinaj 
studentoj. Laŭ novaĵo de BBC libroj verkitaj de virinoj lastatempe estis 
forigitaj el universitataj bibliotekoj de Afganio kaj malpermesitaj por 
uzo en instruado.

–  La vivo de virinoj estas tre limigita ĉi tie. Ili eĉ ne havas aliron al 
bazaj rajtoj kiel edukado post la sesa klaso. Ili ne povas iri al la banejo 
aŭ parko nek stiri aŭton. Vere, eĉ se mi multe dirus, ĝi estus malmulte 
por priskribi la situacion. Pri la situacio de virinoj, mi povas paroli kun 
miaj  proksimaj  amikoj,  ĉirkaŭ ses  personoj.  Sed kun aliaj  homoj  ne 
eblas paroli, ĉar ĉi tie estas tre danĝere, Bahram rakontas.

Malpli  danĝere ol  paroli  pri  virinaj  rajtoj  estas paroli  pri  lernado de 
fremdaj lingvoj.

– Laŭ mi tio ne estas riska. Mi havas amikon, kiu interesiĝas pri lingvoj.

Tamen evidente la regantoj ne ŝatas ke oni uzu fremdajn lingvojn por 
kontakti kun eksterlando kaj ekhavi maltaŭgajn ideojn. En septembro 
interreto  estis malpermesita en  nordaj  partoj  de  la  lando  por  “ĉesigi 
malmoralajn aktivadojn", kaj baldaŭ aperis signoj, ke la retligo povos 
esti interrompita ankaŭ en la ĉefurbo.

– Novaj limigoj estis starigitaj. Eble ni havos interreton nur dum kelkaj 
tagoj aŭ maksimume unu monato. Poste, laŭ ordono de la Islama Emir-
lando, la tuta interreto en Afganio estos tranĉita, Hieraŭ mi havis pro-
blemojn kun la poŝtelefona interreto, sed ĝi funkcias. Tamen, ili fermis 
la  fibro-optikan interreton,  kaj  ili  eltiradas  la  kablojn  el  sub la  tero, 
Bahram tiam skribis al Libera Folio.

Poste kontakto kun li  dum tempo estis perdita,  kaj  efektive interreto 
estis malŝaltita en la tuta lando dum pli ol du tagnoktoj.

La kompleta perdo de retligo tamen kaŭzis enormajn praktikajn pro-
blemojn ne nur al privatuloj, sed al la funkciado de la tuta lando, kaj 
fine la ligo estis restarigita komence de oktobro. Tiam ankaŭ Bahram 
povis respondi:

–  Saluton!  Preskaŭ  55  horojn  en  Afganio  ĉio  estis  tute  fermita:  la 
interreto poŝtelefona, WiFi fibrooptika, ĉio ajn. Eĉ la telefonaj vokoj kaj 
SMS-oj ne funkciis. La homoj estis tute konfuziĝintaj kaj maltrankvilaj.

Provizore la retligo en Kabulo ŝajnas funkcii relative stabile, kaj Bah-
ram povas atingi ekzemple Lernu.net.

– Mi esperas, ke Esperanto helpos al mi lerni pri aliaj kulturoj kaj ko-
muniki kun homoj ekster mia lando. Ĝi donas al mi senton, ke mi ne 
estas tute izolita. Kaj estas simple ke ĉi tiu lingvo interesas min kaj mi 
ĝuas ĝin.

Libera Folio je 2025-10-21 en movado 

 

Strata vidaĵo en Afganio

La 15-a Internacia Himalaja Renkontiĝo
La Nepala Esperanto-Asocio (NEspA) ĝoje anoncas la 15-an Himalajan 
Renkontiĝon,  kiu okazos de la  26-a de februaro ĝis  la  8-a de marto 
2026. Ĝi celas prezenti Nepalon kaj ĝian kulturon kaj naturon al ali-
landaj esperantistoj. Malmultaj landoj en la mondo povas konkuri kun 
Nepalo  rilate  naturan,  lingvan,  etnan  kaj  kulturan  diversecon.  Parto-
prenante la renkontiĝon, vi havos ŝancon formi vian propran bildon pri 
la lando kaj samtempe konatiĝi kun lokaj kaj alilandaj esperantistoj. Ni 
bonvenigas  ankaŭ  homojn,  kiuj  volas  eklerni  Esperanton  dum  la 
renkontiĝo.

La programo de la Himalaja Renkontiĝo estas planita por taŭgi al ĉiuj 
aĝgrupoj.  Dum via  restado,  vi  loĝos  en  bonkvalitaj  hoteloj  en  Kat-
manduo kaj en komfortaj gastejoj aŭ tendoj dum la piedvojaĝo. La aliĝ-
kotizo inkluzivas ĉiujn loĝkostojn, transportokostojn, manĝokostojn kaj 
aliajn similajn elspezojn, krom asekuro. La kotizo estas kalkulita por 
kovri kostojn, ne por profito. Similaj turismaj servoj kutime estas mul-
tekostaj, sed multaj el niaj servoj estas volontule disponigitaj de nepalaj 
esperantistoj.

La ĉefa kialo por la renkontiĝo estas praktiki la lingvon. Nepalanoj ape-
naŭ povas vojaĝi por partopreni eventojn eksterlande pro financaj kialoj 
kaj vizaj problemoj. Lingvo bezonas praktikon kaj utiligon – sen tio, ĝi 
ne ekzistas. Ni do invitas eksterlandajn esperantistojn helpi nin  plifor-
tigi la movadon en nia lando.

Pli da informoj kaj aliĝo ĉe https://eventaservo.org/e/a22e96

El la retejo de La Ondo de Esperanto

La amo protektas nin: Debuto de Kris Fredi
La 17-an de oktobro aperis la debuta Esperanto-albumeto “La amo pro-
tektas  nin” de Kris  Fredi.  Kris  Fredi  (Chris-F Pendeki,  naskiĝnomo: 
Pendeki  Mumbere  Freddy)  naskiĝis  la  24-an  de  decembro  1999  en 
Butembo, en la orienta parto de Demokratia Respubliko Kongo. Li estas 
kongolanda kantisto, dancisto, kantverkisto kaj interpretisto, aktiva inter 
Goma kaj Kirumba. Li ludas muzikajn stilojn kiel afrofolko, afrobito, 
afropopo kaj eĉ ndombolo. En 2018 Chris-F subskribis kontrakton kun 
la diskeldonejo One Target Media.

Li  komencis  kiel  dancisto  en  diversaj  stratgrupoj  en  sia  naskiĝurbo, 
poste translokiĝis al Goma por labori kun la dancgrupo “Black Dance”. 
Li partoprenis en pluraj dancaj konkursoj, poste iris al Kirumba por fon-
di sian propran dancgrupon “Super Crew” en 2017. Li famiĝis pro sia 
kanto “Rudi Shule” en kunlaboro kun Adam Katsivira. Sekvis la sukce-
saj unuopaĵoj “Tulibaghuma” kaj “Mwanze”.

Kris Fredi eklernis Esperanton en decembro 2023 en la Esperanto-klubo 
de Goma danke al la instruistoj, Alphonse Kamango Waseka, Marcelin 
Luheka, Jean de Dieu Kikako kaj aliaj. Kris kuraĝis ekkanti en Espe-
ranto, kvankam li daŭre lernas la lingvon, por kontribui per siaj kantoj 
al la Esperanta kulturo, al la instruado de Esperanto en sia lando kaj por 
disvastigi ilin tra la tuta mondo.

Nun Kris Fredi invitas vin malkovri sian unuan Esperanto-albumon “La 
amo protektas nin”. Ĝi enhavas ses kanzonojn, kiuj proponas vojaĝon 

tra  amo, amikeco kaj  espero pri  paco.  Ĉiu kanto estas  kiel  lumo en 
mallumo,  kiel  mano  etendita  al  tiu,  kiu  bezonas  konsolon.  En  ĉiu 
melodio oni sentas la vokon por kunvivi kun pli da kompreno, respekto 
kaj tenereco. La albumo invitas aŭskulti ne nur per la oreloj, sed ankaŭ 
per la koro. Ĝi estas omaĝo al la amo kiu protektas, al la amikeco kiu 
subtenas, kaj al la paco kiu resanigas.

La albumo miksas emociplenajn baladojn kun dancemaj ritmoj, propon-
ante al la aŭskultanto diversajn spertojn: de la varmo de amo ĝis la forto 
de amikeco kaj  la  ĝojo de festo.  Kris Fredi liveras sian muzikon en 
Esperanto,  montrante,  ke  la  lingvo  estas  ponto  inter  homoj,  kaj  ke 
muziko en ĝi povas levi la spiriton, mildigi doloron, kaj doni esperon eĉ 
tie, kie la vivo ŝajnas malfacila.

Mendu ĝin ĉe https://mallonge.net/krisfredi

Floréal Martorell laŭ https://sezonoj.ru/2025/10/muziko-56/

La Akademio konsilas
Demando:  Mi  scivolas,  ĉu  akademianoj  aprobas  la  jenan  uzon:
“Mi  legantis  ĵurnalon,  kiam la  telefono  sonoris”  (anstataŭ  “mi  estis 
leganta…”).

Respondo: Via demando celas la sintezan kunmetitan verboformon, do 
“legantis” anstataŭ la kutime analiza kunmetita verboformo “estis le-
ganta”. 

Ni konstatas, ke en la praktiko spertaj parolantoj preskaŭ ĉiam evitas la 
sintezajn kunmetitajn verboformojn, eĉ pli ol la analizajn. La sintezaj 
formoj  ŝajnas  pli  tipaj  por  la  lingvouzo de  komencintoj,  kiuj  nature 
eksperimentas  kun  la  esprimkapablo  de  la  lingvo,  dum  al  spertaj 
parolantoj ili impresas balaste kaj malpli elegante ol la simplaj verb-
formoj.  Escepto estas la formoj “povintus” kaj  “devintus",  kiuj  estas 
oftaj ankaŭ ĉe multaj progresintoj, sed havas specifan signifon (pasin-
tecan kondicionalon – kiu teorie ne devus ekzisti  en la lingvo).  Alia 
escepto estas la formo “bezonatas”, kiu aperas nemalofte en la pasintaj 
25 jaroj. Praktike la sintezaj kunmetitaj verboformoj do ludas ĝis nun 
nur malgrandan rolon.

Rilate la teorian flankon, regas ankoraŭ neniu konsento pri la principa 
boneco de tiuj formoj. PMEG nomas ilin “logikaj", kaj por tiuj, kiuj 
uzas la sintezajn formojn, estas evidente, ke ekz. “-antas” ekvivalentas 
al “estas -anta”. Dume aliaj parolantoj atentigas, ke participoj kondutas 
ne kiel aliaj adjektivoj, do ne povas principe malkonfirmi, ke ekz. “-
antas” ne ekvivalentas “estas -anto”. Estas konstateble, ke mankas ĝis 
nun profundaj studoj de la problemo.

Por resumi, la Lingva Konsultejo ne rekomendas uzi sintezajn kunmeti-
tajn verboformojn en ordinara parolo. Se oni volas ilin uzi por eviti la 
pli longajn analizajn formojn, oni atentu, ke ankaŭ tiujn nur tre malofte 
oni vere bezonas: Ekz. en la frazo, kiun vi donas kiel ekzemplon, oni ne 
bezonas la participon, ĉar simpla “legis” estas sufiĉe klara kaj pli ele-
ganta kaj simpla.

